
1

Тып-тып этип тамчы тамат,
Шашылып ал кайда барат?
Тамчынын үйү кайда экенин,
Ким билип, ким таба алат?



2

Ак кар жаткан чокуда,
Аскалуу тоодо жаралгам.
Кимдин кызы экенимди,
Билгенге ким кызыгар?



3

Күн жылып, муздар эрип,
Биз туткундан кутулдук.
Шылдырап агып булактан,
Өзөнгө барып куюлдук.



4

Жер үстүндө шаркырап суулар акты,
Кээ бир суулар жайылып жолдо калды.
Кээ бири шаркыратмадан ылдый кулап,
Калганы сиңип кетти, жерди нымдап.



5

Жер алдына булак болуп агыламын,
Көлдөр менен деңиздерди толтурамын.
Шар аккан суулар менен ылдый агып,
Күчөтөм дарыянын толкундарын.



6

Тоо, талаа, түздүктөрдү аралаймын,
Ар жерден жолду өзүм таба аламын.
Күн нурлары азайтып буулантпаса,
Океанга агып барып кошуламын.



7

Жер бетинен бууланып көтөрүлөм,
Булуттан жамгыр болуп мен төгүлөм.
Шамал айдап асманда көчүргөндө,
Сагынган мөӊгүлөрдү өпкүлөймүн.



8

Жаан болуп жаасамбы же кар болсомбу?
Көп ойлонуп, бир чечим кабыл алдым.
Аппак кылып жер бетин кооздогон,
Мончок сымал мөндүргө айланамын.

Катуу жааган мөндүрлөр,
Кошулушту мөӊгүгө.
Эритсин деп зарыгып,
Күн нурларын күтүшөт.

